
360 pertsona eta 172 ibilgailu arituko dira aurtengo Neguko Bidezaintza Planean

Eguraldiaren iragarpena dela-eta, Plana aste honetan jarri dute abian

Asteartea, 2008ko urriaren 28a. 360 pertsona (teknikariak eta langileak) eta 172 ibilgailu (elurra kentzeko 91 makina, 5 fresagailu eta 76 ekipo osagarri) arituko dira aurtengo Neguko Bidezaintza Planean. 

Plana Herri Lan, Garraio eta Komunikazio Departamentuak jartzen du abian, urtero, Lehendakaritza, Justizia eta Barne Departamentuarekin elkarlanean, eta Laura Alba Cuadrado Herri Lan, Garraio eta Komunikazio Departamentuko kontseilariak aurkeztu du gaur goizean. Hain zuzen ere, aste honetan jarri dute abian eta apiril amaierara arte egonen da indarrean. Helburu nagusia neguko meteorologiak Nafarroako errepideetan izan ditzakeen ondorio kaltegarriei aurre egitea eta ondorio horiek arintzea da, ahal den neurrian. Aipatzekoa da Nafarroako errepide sareak 3.892,45 kilometroko hedadura eta 36 mendate dituela. 

Teknikariez eta ibilgailuez gain, Departamentuak 42 silo eta 15 biltegi ere baditu gatza edukitzeko. Gainera, Herri Lan, Garraio eta Komunikazio Departamentuko Zainketa Zerbitzuak eskaintzen dituen bitartekoak indartzeko asmoz, Nafarroako Gobernuak elurra kentzeko ziriak eta xaflak eman zizkien 109 toki entitateri. Izan ere, herri horietan arazoak izaten zituzten bideetako elurra kentzeko, txikiak direlako eta sarbide zailak dituztelako. Horrela, herriek autonomia izanen dute errepideak, kaleak eta nekazaritza bideak garbitzeko eta Neguko Bidezaintza Planean parte hartzeko. 

Aurtengo berritasunak

Datozen egunetako eguraldiaren iragarpena dela-eta, 2008-2009ko Neguko Bidezaintza Plana iazkoa baino 14 egun lehenago jarri behar izan dute abian. 
Baliabideei dagokienez, kanpainaren iraunaldian eguraldiaren iragarpenak egiteko sistema berria instalatu dute aurten, baliabideak eraginkortasun handiagoz erabili ahal izateko. Horretarako, 12 estazio meteorologiko finko instalatuko dituzte Foru Komunitateko hainbat lekutan, informazioa eta iragarpenak denbora errealean eskaintzeko.

Gainera, informazio panel berriak jarri dituzte (5), eta hartara, guztira 44 panel egonen dira aurten; horietatik 27 Errepideen Zainketa Zentroak kontrolatuko ditu, eta 17, berriz, enpresa emakidadunek. Panelen bidez errepideen egoerari buruzko informazioa emanen dute, gidariek ibilbidea hautatu eta arazoak dituzten eremuak saihestu ahal izateko. 

Aurten, bestalde, Belaguako mendateko irisgarritasuna hobetzeko neurriak hartu dituzte. Hala, El Ferial eta La Contienda iraupen eskiko pistetara doan NA-137 errepidean hobekuntzak egin dituzte, eta gainera, mendatea garbitzeko zerbitzu iraunkorra antolatu dute (elurra kentzeko 2 makina eta 2 turbo fresagailu), honako ordutegi honekin: lanegunetan, 7:00etatik 20:00etara; eta larunbatetan, igandeetan eta jaiegunetan, 6:30etik 21:00etara. 

Koordinazioaren garrantzia

Aurreko kanpainetan bezalaxe, koordinazio lanen ardura Errepideen Zainketa Zentroak hartuko du bere gain. Izan ere, tunel nagusietako instalazioak, errepide nagusietan ezarritako telebista kamerak (51), estazio meteorologikoak, informazio kartelak, SOS zutoinak, eta errepide sareko gorabeherak kudeatuko ditu egunean 24 orduz. Era berean, bitartekoak bizkor eta modu eraginkorrean mobilizatu daitezen kontrolatuko du. 

Planaren baitan arituko diren giza baliabideez eta baliabide materialez gain, Errepide Sarearen Zainketa Zerbitzua SOS Nafarroarekin, Foruzaingoarekin eta Guardia Zibileko Zirkulazio Taldearekin bat eginik jardunen da. Horretarako, denboraleren bat dagoenean, goian aipatutako taldeek osatutako koordinazio organoak hasiko dira lanean, “bertatik bertara”, Iruñean zein arazoak dituzten errepide nagusietan. 

Koordinazioak Iruñeko Udaleko Babes Zibila ere hartuko du kontuan, Nafarroako hiriburuko saihesbideetan eta ondoren aipatuko ditugun errepide nagusietako sarbideetan zirkulazioa aritzeari begira: Iruñea-Huesca (A-21 / N-240), Iruñea-Gasteiz (N-240-A) eta Iruñeko Ingurubidea (PA-30).

Bestalde, Arabako eta Gipuzkoako Aldundiekin koordinatzeko protokolo bat ere badago, errepide komunetako arazoei aurre egiteko, batez ere A-I Iparraldeko Autobidean eta A-15 Leitzarango Autobidean. Hala, egora jakinetan lurralde mugakidean esku hartzeko aukera ere aurreikusten du protokoloak; Leitzarango Autobidean, esaterako, Nafarroako lan taldeak Berastegiko loturaraino iritsiko dira, eta Gipuzkoakoak, berriz, Leitzako loturaraino. 

Azkenik, Frantziako Pirinio Atlantikoetako Kontseiluarekin (NA-1370 errepidean -Belagoa-Pierre Saint Martin-) eta Bideko Autobideko (A-12) eta Nafarroako Autobideko (AP-15) enpresa emakidadunekin ere koordinatuko dituzte esku-hartzeak. 

Erabiltzaileentzako informazioa

Talde operatiboen plangintzarekin eta jardunarekin batera, planaren bigarren ardatza erabiltzaileei eman beharreko informazioa da. Izan ere, haien lankidetza ezinbestekoa da, zirkulazioa segurua izan dadin. 

Horretarako, informazio panelez gain (44), Herri Lan, Garraio eta Komunikazio Departamentuak errepideen egoerari buruzko informazio eguneratua eskainiko du, etengabe, 900-400-100 doako telefono zenbakian eta www.navarra.es web orrian. Gainera, Nafarroako Gobernuko Prentsa Zerbitzuak ere errepide sarearen egoerari eta eguraldiaren iragarpenei buruzko informazio eguneratua eskainiko du, aldian behin. 

Gomendioak

Neguko Bidezaintza Planeko bitartekoez gain, Nafarroako Gobernuak garrantzitsutzat jotzen du gidariek oinarrizko gomendio batzuen berri izatea, kasu bakoitzean zer egin jakiteko. Gomendio nagusiak honako hauek dira: 

- Denboraleren bat dagoenean joan-etorririk ez egin, guztiz beharrezkoa ez bada. 

- Nafarroako Gobernuko web orria edo doako telefono zenbakia erabili errepide sarearen egoeraren berri jakiteko, abiatu aurretik. 

- Ibilgailuan kateak, neguko jantziak eta linterna eraman, eta gasolina andela beteta eduki. 

- Erregaia erdira iritsi aurretik andela berriro bete. Horrela, ibilgailuak pisu handiagoa izanen du eta atzeko ardatzak hobeto helduko dio errepideari; gainera, larrialdiren bat gertatuz gero, berogailuarentzako erregaia izanen dugu. 

- Elurrak errepidea estali bezain laster, gurpil eragileetan kateak jarri. Metro batzuk egin ondoren, kateak estutu eta berriro abiatu, 30 km/h abiadura gainditu gabe. 

- Aparkatzean esku-frenorik ez erabili zero azpiko tenperatura badago; izan ere, izotzaren eraginez zapatak danborrean itsatsita gera daitezke. 

- Errepidean elurra badago, ibilgailu astunak eskuineko bidean barrena joatea komeni da (autobideetan), ezkerreko bidea libre utziz elurra kentzeko makinak, trafikoko poliziak eta gainerako ibilgailuak igaro ahal izateko.

